
Na osnovu člana 25. Stauta Komore magistara farmacije Tuzlanskog kantona stav (1) alineja 17., a u vezi sa članom 52. i 64. Statuta, Skupština Komore magistara farmacije Tuzlanskog kantona na svojoj VII redovnoj sjednici, održanoj 02.04.2019. godine, donosi:
PRAVILNIK

 O DISCIPLINSKOJ ODGOVORNOSTI
Član 1.

Ovim Pravilnikom o disciplinskoj odgovornosti ( u nastavku teksta Pravilnik ) u prvom dijelu utvrđuje odgovornosti magistra farmacije, a u drugom dijelu disciplinski postupak.

P R V I   D I O

ODGOVORNOSTI

MAGISTRA FARMACIJE

I - OPĆE ODREDBE

Član 2.

Ovim dijelom Pravilnika utvrđuju se odgovornost magistra farmacije, organizacija, sastav i nadležnost Suda Časti Komore magistara farmacije Tuzlanskog kantona (u nastavku  teksta: Komora) te vrste kazni i mjera.
III - ODGOVORNOST MAGISTRA FARMACIJE

Član 3.

Povrede zbog kojih se pokreće i vodi disciplinski postupak po odredbama ovog Pravilnika su povrede deontološkog i etičkog kodeksa, povrede prava i obaveza članova kojima se narušava ugled i dostojanstvo profesije, neizvršavanje obaveza članova Komore, povrede Statuta i drugih akata Komore (u nastavku teksta: povreda).

1. Lakše povrede

Član 4.

 

Lakšim povredama dužnosti člana Komore smatra se svako narušavanje dužnosti i ugleda magistra farmacije i deontološkog i etičkog kodeksa, koje nema trajne posljedice ili su trajne posljedice neznatne:

- izazivanje svađe na poslu;
- neljubazan i nekulturan odnos prema radnim kolegama i korisnicima usluga;
- ne plaćanje članarine u periodu dužem od 6 mjeseci;
- konzumiranje alkohola i nedolično ponašanje člana Komore;
- nemaran odnos prema povjernim vrijednostima, kao i svako ponašanje u vršenju djelatnosti koje šteti ugledu Komore, materijalnim interesima Komore, poslodavca ili trećih lica.
 
2. Teže povrede

Član 5.

 

Težim povredama dužnosti člana Komore smatra se takvo ponašanje člana Komore, kojim se nanosi ozbiljna šteta ugledu Komore, poslodavcu, korisnicima usluga ili trećim licima, kao i ponašanje iz kojeg se može zaključiti da bi dalje obavljanje profesionalne djelatnosti počinioca ugrozilo zdravlje, život korisnika usluge, onemogućilo rad zdravstvene ustanove ili rad Komore.

Teže povrede dužnosti članova Komore su:

- obavljanje djelatnosti suprotno pravilima profesije;
- ne učestvovanje u kontinuiranoj farmaceutskoj edukaciji;
-reklamiranje obavljanja djelatnosti suprotno pozitivnim propisima i odredbama deontološkog i etičkog kodeksa;
- profesionalno obavljanje djelatnosti u vrijeme kada je članu oduzeta licenca;
- davanje netačnih podataka u Registar članova Komore;
- otkrivanje profesionalne tajne;
- otpočinjanje sa radom i obavljanje profesionalne djelatnosti bez postojanja propisanih uslova;
- krađa, namjerno uništenje ili nezakoniti raspolaganje sredstvima Komore, poslodavca, kao i nanošenje štete trećim licima, koju je poslodavac dužan nadoknaditi;
- zloupotreba položaja, sa materijalnim ili drugim štetnim posljedicama;
- namjerno onemogućavanje drugih radnih kolega da izvršavaju svoje radne obaveze;
- nasilničko ponašanje prema članovima Komore, poslodavcu, korisnicima usluga za vrijeme rada;
- korištenje alkoholnih pića ili droga za vrijeme obavljanja profesionalne djelatnosti kao i u toku rada organa Komore magistara farmacije Tuzlanskog kantona;
- povreda Kodeksa farmaceutske etike i deontologije i Statuta Komore magistara farmacije Tuzlanskog kanton.
3. Odgovornost

Član 6.

Za povrede iz člana 4. i 5. ovog Pravilnika odgovoran je magistar farmacije koji je u vrijeme počinjenja povrede bio uračunljiv, odnosno smanjeno uračunljiv i koji je povredu počinio s direktnim ili eventualnim umišljajem, ili iz svjesnog ili nesvjesnog nehata, u smislu važećih odredbi Krivičnog zakona FBiH.
Član 7.

Počinitelj postupa s direktnim umišljajem kad je svjestan svoje povrede i hoće njeno počinjenje. 

Počinitelj postupa s eventualnim umišljajem kad je svjestan da može počiniti povredu pa na to pristaje. 
Član 8.

Počinitelj postupa sa svjesnim nehatom kada je bio svjestan da zbog njegovog činjenja ili nečinjenja može počiniti povredu, ali je olako držao da se to neće dogoditi ili da će to moći spriječiti. 

Počinitelj postupa sa nesvjesnim nehatom kad nije bio svjestan da može počiniti povredu, iako je prema okolnostima i prema svojim osobnim svojstvima bio dužan i mogao biti svjestan te mogućnosti. 

IV - SUD ČASTI KOMORE

1. Sastav Suda Časti
Član 9.

Sud Časti je nezavistan organ Komore koji odlučuje o: povredama deontološkog i etičkog Kodeksa, povredama prava i obaveza članova kojima se narušava ugled i dostojanstvo profesije, neizvršavanju obaveza članova Komore, povredama Statuta i drugih akata Komore. (u nastavku: Sud Časti).
Sud Časti ima pet  članova.

Predsjednika i članove Suda Časti imenuje Skupština Komore na mandat od četiri godine.
Sud Časti sudi u Vijeću kojeg čine predsjednik Vijeća i dva člana.

Predsjednik Suda časti imenuje rješenjem Vijeće za svaki pojedini predmet.

U slučaju da predsjednik ili član Vijeća iz stava 3. ovog člana iz bilo kojeg razloga ne mogu obavljati svoju dužnost, predsjednik Suda časti imenovat će rješenjem drugog predsjednika, odnosno člana Vijeća. 
U slučaju spriječenosti predsjednika Suda časti da obavlja svoju funkciju, predsjednik Komore imenuje rješenjem Vijeće Suda Časti za svaki pojedini predmet.

2. Nadležnost suda
Član 10.

Za vođenje svih disciplinskih postupaka Komore u prvom stepenu nadležan je Sud  Časti.

Za vođenje svih disciplinskih postupaka Komore u drugom stepenu, po žalbi, nadležan je Upravni odbor Komore.

V - ORGANI ZA PODNOŠENJE ZAHTJEVA ZA POKRETNJE POSTUPKA
Član 11.

Organi nadležni za ponošenje zahtjeva za pokretanje disciplinskog postupka su:
a) Predsjednik Komore,
b) Predsjednik Upravnog odbora,
c) Predsjednik Nadzornog odbora.
Organ iz stava (1) ovog člana pokreće postupak za utvrđivanje odgovornosti za povrede dužnosti i ugleda i dostojanstva profesije, te povrede Kodeksa farmaceutske etike i deontologije, Statuta i drugih akata Komore.
Član 12.

Prava i dužnosti organa iz člana 11. ovog Pravilnika su:

1. podnošenje zahtjeva za pokretanje disciplinskog postupka,

2. zastupanje Komore u postupku pred Sudom Časti,
3. podnošenje žalbe protiv odluke Suda Časti.
Član 13.

Organ iz člana 11. ovog Pravilnika može odustati od zahtjeva za pokretanje disciplinskog postupka do završetka rasprave pred Sudom Časti.

VI - KAZNE I MJERE

Član 14.

Protiv člana Komore za povrede iz člana 4. i člana 5. ovog Pravilnika, mogu se izreći sljedeće kazne:
   - opomena,

   - javna opomena koja se objavljuje u glasilu Komore ili web stranici Komore,

   - novčana kazna, 

   - privremeno oduzimanje Odobrenja za samostalan rad,

   - trajno oduzimanje Odobrenja za samostalan rad,

   - prestanak članstva u Komori.

Protiv člana Komore se uz kazne iz stava 1. ovog člana, mogu izreći i sljedeće mjere:

   - upućivanje na dodatno obavezno stručno usavršavanje,

   - upućivanje na obavezno liječenje.

Za lakše povrede Sud Časti može izreći opomenu ili novčanu kaznu. 
Za teže povrede Sud Časti može izreći javnu opomenu koja se objavljuje u glasilu Komore ili web stranici Komore, novčanu kaznu, privremeno oduzimanje Odobrenja za samostalan rad, trajno oduzimanje Odobrenja za samostalan rad ili isključenje iz Komore.
Član 15.

Za lakšu povredu Sud Časti može izreći novčanu kaznu u iznosu od 500,00 do 1.000,00 KM, a za težu povredu u iznosu od 2.000,00 do 6.000,00 KM.

U slučaju upućivanja na dodatno obvezno stručno usavršavanje, oblik stručnog usavršavanja Sud Časti određuje na prijedlog Komisije za edukaciju, validaciju i bodovanje stručnih predavanja.

Privremeno oduzimanje Odobrenja za samostalan rad može se izreći u trajanju do godine dana.  

Privremeno oduzimanja Odobrenja za samostalni rad može se uvjetovati stručnim usavršavanjem ili liječenjem.

U slučaju da magistar farmacije, kojem je izrečena mjera privremenog oduzimanja Odobrenja za samostalni rad, ne ispuni uvjet iz stava (4) ovog člana, privremeno oduzimanje odobrenja za samostalni rad Sud Časti preinačuje u trajno oduzimanje Odobrenja za samostalan rad.

Član 16.

Sud Časti izriče kaznu, odnosno mjeru na temelju svoje stručne ocjene težine učinjene povrede, težine posljedica i ostalih za postupak relevantnih okolnosti.

D R U G I   D I O

DISCIPLINSKI POSTUPAK

VII - OPĆE ODREDBE

Član 17.

U ovom dijelu Pravilnika utvrđuje se način rada Suda Časti, tok disciplinskog postupka, drugostepeni postupak te izvršenje kazni, mjera i suspenzija.
Član 18.

Kazna ili mjera može se magistru farmacije izreći samo u disciplinskom postupku koji je pokrenut i proveden u skladu s odredbama ovog Pravilnika.

Član 19.

Magistar farmacije protiv kojeg je pokrenut disciplinski postupak ima pravo braniti se sam ili uz stručnu pomoć branitelja, kojega će prethodno sam izabrati.
Član 20.

Magistar farmacije koji je neopravdano osuđen ima pravo na rehabilitaciju i naknadu štete.

Član 21.

Organi koji vode disciplinski postupak dužni su istinito i potpuno utvrditi činjenice koje su važne za donošenje pravilne odluke.

Komisija za etička pitanja, Komisija za stručni nadzor, Sud Časti, obvezani su jednakom pažnjom ispitati i utvrditi sve činjenice koje terete magistra farmacije protiv kojeg se vodi postupak, tako i sve činjenice koje mu idu u korist.

Član 22.

Disciplinski postupak postupak pokreće se podnošenjem zahtjeva za pokretanje disciplinskog postupka Sudu Časti.
Zahtjev iz stava (1) ovog člana mogu podnijeti: predsjednik Komore, predsjednik Upravnog odbora ili predsjednik Nadzornog odbora.
Sud časti obvezan je započeti s postupanjem po zahtjevu iz stava (1) ovog člana u roku od 30 dana od dana prijema zahtjeva.
Član 23.

Stranke u disciplinskom postupku su podnosilac zahtjeva za pokretanje postupka i magistar farmacije protiv kojeg se vodi disciplinski postupak.

Član 24.

Ako se tokom postupka utvrdi da povreda ima obilježja krivičnog djela, predsjednik Komore je obvezan podnijeti odgovarajuću krivičnu prijavu nadležnom kantonalnom tužilaštvu.
Ako je, zbog učinjene povrede, podnesena krivična prijava odnosno pokrenut krivični postupak, organ koji vodi postupak može zastati s postupkom.
1. Izuzeće
Član 25.

Član Komisije za etička pitanja, Komisije za stručni nadzor, Upravnog odbora, članovi Suda Časti, ne mogu učestvovati u disciplinskom postupku:

1. ako je oštećen povredom u vezi koje se vodi disciplinski postupak;
2. ako mu je magistar farmacije protiv kojeg se vodi disciplinski postupak, njegov branitelj, tužilac, oštećenik, ili neko od njihovih zakonskih zastupnika ili punomoćnika - usvojenik, usvojitelj, bračni ili izvanbračni drug, srodnik po krvi u pravoj liniji do bilo kog stepena, a u pobočnoj liniji do četvrtog stepena ili srodnik po tazbini do drugog stupnja, bez obzira na to je li brak prestao ili nije;
3. ako je u krivičnom postupku povodom iste povrede obavljao istražne radnje ili je saslušan kao svjedok ili vještak;
4. ako je zaposlen kod magistra farmacije protiv kojeg se vodi stegovni postupak ili u istoj pravnoj osobi kao i on; odnosno ako je poslodavac magistru farmacije protiv kojeg se vodi disciplinski postupak,
5. ako postoje druge okolnosti koje dovode u sumnju u njegovu nepristranost.

Članak 26.

Član Komisije za etička pitanja, Komisije za stručni nadzor, Upravnog odbora, članovi Suda Časti, čim saznaju da postoji koji od razloga za izuzeće iz člana 25. tačke 1. do 4. ovog Pravilnika dužan je prekinuti svaki rad na tom predmetu i o tome obavijestiti predsjednika Suda Časti, koji će mu odrediti zamjenu.
Ako je riječ o izuzeću predsjednika Suda Časti, njegovu zamjenu će odrediti predsjednik Komore.
Član 27.

Dozvoljeno je tražiti izuzeće samo suca, člana Upravnog odbora, člana Komisije za etička pitanja, člana Komisije za stručni nadzor, koji sudjeluje u određenom postupku, odnosno predsjednika suda koji o zahtjevu za izuzeće treba odlučiti.

Nije dopušten zahtjev za izuzeće:

1) kojim se uopćeno traži izuzeće svih sudaca Suda Časti ili svih sudaca koji bi mogli suditi u nekom predmetu,

2) o kojem je već odlučeno,

3) u kojem nije naveden obrazloženi razlog zbog kojeg se traži izuzeće.

Zahtjeve iz stava (2) ovoga člana odbacit će predsjednik Vijeća pred kojim teče postupak u povodu kojeg je izuzeće zatraženo.
Protiv rješenja iz stava (3) ovoga člana posebna žalba nije dopuštena.

Ako je zahtjev za izuzeće iz stava (2) ovoga člana istaknut u pravnom lijeku, odbacit će ga predsjednik Suda Časti.
Stranka je dužna podnijeti zahtjev za izuzeće suca čim sazna da postoji razlog za izuzeće, no najkasnije do završetka rasprave pred Sudom Časti, a ako nije bilo rasprave, do donošenja odluke.

Član 28.

Kad Član Komisije za etička pitanja, Komisije za stručni nadzor, Upravnog odbora, predsjednik ili član Vijeća Suda Časti ili predsjednik Suda Časti sazna da je podnesen zahtjev za njegovo izuzeće, dužan je obustaviti svaki rad na tom predmetu, a ako je izuzeće zatraženo zbog razloga iz člana 25. tačke 5. ovoga Pravilnika, može do donošenja rješenja o zahtjevu poduzimati samo one radnje za koje postoji opasnost od odgode.
Iznimno od odredbe stava (1) ovoga člana, predsjednik ili član Vijeća Suda Časti može rješenjem protiv kojega nije dopuštena žalba odlučiti nastaviti s radom ako ocijeni da je zahtjev za izuzeće očito neosnovan i da je postavljen radi sprječavanja ili ometanja Suda Časti u poduzimanju određenih radnji, odnosno radi odugovlačenja postupka.

U slučaju iz stava (2) ovoga člana, predsjednik ili član Vijeća Suda Časti će odrediti da se spis predmeta umnoži te da se prijepis spisa zajedno sa zahtjevom za izuzeće proslijedi na odlučivanje.

Ako zahtjev za izuzeće bude prihvaćen, radnje koje su poduzete i odluke koje su donesene u smislu stava (2) i (3) ovoga člana ukinut će predsjednik ili član Vijeća Suda Časti koji će preuzeti vođenje postupka.
Sud će kazniti novčanom kaznom u iznosu 200,00 do 1.200,00 KM magistra farmacije protiv kojeg je pokrenut postupak ili njegovog branitelja ili podnositelja zahtjeva za pokretanje postupka ako se utvrdi da je zahtjev za izuzeće očito neosnovan i da je podnesen samo zato da bi se omelo ili spriječilo Sud Časti u poduzimanju nekih radnji ili radi odugovlačenja postupka.
Na zahtjev protivne stranke sud će bez odgode rješenjem odlučiti o naknadi troškova postupka koji su toj stranci uzrokovani postavljanjem neosnovanoga zahtjeva za izuzeće. Protiv toga rješenja posebna žalba nije dopuštena, a na temelju njega ovrha se može tražiti i prije njegove pravomoćnosti.
Član 29.

Odredbe o izuzeću sudaca Suda Časti na odgovarajući način se primjenjuju na podnositelja zahtjeva za pokretanje postupka, zapisničare i vještake.

O zahtjevima za izuzeće podnositelja zahtjeva za pokretanje postupka odlučuje predsjednik Komore.

O izuzeću zapisničara i vještaka odlučuje predsjednik Vijeća Suda Časti koje sudi u disciplinskom postupku u  trenutku kada je takav zahtjev podnesen. 

VIII - ZASTARA

Član 30.

Zastara pokretanja disciplinskog postupka nastupa u roku od 6 mjeseci od podnošenja prijave za učinjenu povredu, a najkasnije u roku od dvije godine od počinjenja povrede.  

Zastara vođenja postupka nastupa u roku od tri godine od pokretanja disciplinskog postupka, no zastarijevanje se prekida svakom procesnom radnjom koju Sud Časti poduzme u vođenju postupka.

Zastara izvršenja kazni i mjera nastupa kad protekne dvije godine od pravomoćnosti odluke Suda Časti, kojom je ta kazna, odnosno mjera izrečena, no zastarijevanje se prekida svakom procesnom radnjom koju Sud Časti poduzme radi izvršenja konkretne kazne, odnosno mjere.

Pokretanje i vođenje postupka za povrede koje imaju obilježja krivičnog djela zastarijeva po važećim krivičnim propisima Federacija BiH.

IX - POSTUPAK

1. Pokretanje postupka

Član 31.

Prijavu za pokretanje disciplinskog postupka mogu podnijeti organi Komore i svaka druga pravna i fizička osoba.

Prijava za pokretanje postupka podnosi se organu nadležnom za pokretanje disciplinskog postupka.
Član 32.

Postupak je pokrenut podnošenjem zahtjeva predsjednika Komore, predsjednika Upravnog odbora Komore ili predsjednika Nadzornog odbora Komore za pokretanje postupka Sudu Časti.
Organ nadležan za podnošenje zahtjeva, podnosi zahtjev za pokretanje postupka po vlastitoj ocjeni ili na temelju prijave za pokretanje disciplinskog postupka postupka, Sudu Časti, putem Stručne službe Komore.
Član 33.

Ako smatra potrebnim, organ iz stava (1) predhodnog člana, može prije podnošenja zahtjeva za pokretanje disciplinskog postupka istražiti navode iz prijave za pokretanje disciplinskog postupka.
Član 34.

Zahtjev za pokretanje disciplinskog postupka mora biti sastavljen u pisanom obliku, te sadržavati:

   1. ime i prezime magistra farmacije protiv kojeg se pokreće postupak, 
   2. podatke o specijalizaciji magistra farmacije protiv kojeg se pokreće postupak,
   3. podatke o zaposlenju magistra farmacije protiv kojeg se pokreće postupak,
   4. opis povrede iz koje proizlazi disciplinska odgovornost magistra farmacije,
   5. vrijeme i mjesto izvršenja povrede i ostale okolnosti potrebne da se povreda 
       što tačnije utvrdi,

   6. prijedlog o dokazima koje treba izvesti na raspravi, uz naznaku imena svjedoka i 
       vještaka, dokumentacije koje treba pročitati i predmeta koji služe kao dokaz.

Po nalogu predsjednika Suda Časti, u roku od 15 dana, Stručna služba Komore kojom rukovodi diplomirani pravnik će u prethodnom postupku zatražiti izjašnjenje magistra farmacije protiv kojeg je pokrenut disciplinski postupak i prikupiti druge dokaze o relevantnim činjenicama u vezi sa predmetom prijave.
Stručna služba će u prethodnom postupku, prije javne rasprave pred Sudom Časti, dostaviti kopiju kompletnog predmeta Komisiji za etička pitanja ili Komisiji za stručni nadzor, radi davanja mišljenja.

2. Rasprava

Član 35.

Rasprava se vodi pred Vijećem Suda.
Predsjednik Vijeća Suda Časti (u nastavku: Predsjednik Vijeća) rukovodi raspravom.
Član 36.

Raspravi mogu prisustvovati samo osobe koje su pozvane od Predsjednika Vijeća.

Član 37.

Predsjednik Vijeća odredit će mjesto, dan i vrijeme rasprave.

Vrijeme između dostave poziva za raspravu magistru farmacije, protiv kojeg je pokrenut postupak i dana održavanja rasprave ne smije biti kraće od 8 dana.
Predsjednik Vijeća pozvat će na raspravu podnosioca zahtjeva za pokretanje disciplinskog postupka, magistra farmacije protiv kojeg je disciplinski postupak pokrenut, putem njegovog branitelja ako ga magistar farmacije ima, te svjedoke i vještake.

Član 38.

Poziv za raspravu mora biti u pisanom obliku i sadržavati:

1. naziv Vijeća Suda Časti koje poziva; 
2. ime i prezime osobe koja se poziva i njena adresa; 
3. mjesto, dan i sat rasprave; 
4. ime i prezime magistra farmacije protiv kojeg je pokrenut postupak i opis povrede koje mu se stavlja na teret; 
5. svojstvo u kojem se pozvana osoba poziva.

Poziv magistru farmacije protiv kojeg je pokrenut postupak mora dodatno sadržavati: 

1. pouku o pravu magistra farmacije na obranu i branitelja u postupku; 

2. upozorenje magistru farmacije da se rasprava može održati i bez njegove prisutnosti ako je uredno pozvan, a svoj izostanak nije opravdao.

Ako pozvana osoba zbog bolesti ili iz drugog opravdanog razloga ne može pristupiti raspravi, dužna je odmah nakon prijema poziva o tome obavijestiti Predsjednika Suda Časti.

Član 39.

Pozivi, obavijesti, odluke i drugi dokumenti u vezi sa disciplinskim postupkom dostavljaju se magistru farmacije protiv kojeg se vodi postupak neposrednim uručenjem ili preporučenom pošiljkom s povratnicom na adresu stana ili zaposlenja.

Ako magistar farmacije odbije prijem, ili mu se nije mogla izvršiti dostava preporučenom pošiljkom, pozivi, obavijesti, odluke i drugi dokumenti dostavljaju mu se objavljivanjem na oglasnoj ploči Komore.

Dostavljanje isticanjem na oglasnoj ploči smatra se valjanim nakon isteka roka od 8 (osam) dana od dana objavljivanja na oglasnoj ploči Komore.

Član 40.

Na raspravi se vodi zapisnik, koji naročito sadrži: 
1. naziv i sastav Vijeća Suda Časti pred kojim se održava rasprava, 
2. mjesto gdje se održava rasprava, 
3. dan i sat kad je rasprava započeta i završena, 
4. imena i prezimena prisutnih osoba i u kojem svojstvu prisustvuju, 
5. naznaku povrede zbog kojeg se održava rasprava, 
6. bitne podatke o toku i sadržaju rasprave, 
7. bitan sadržaj danih iskaza i izjava sudionika u postupku, drugih izvedenih 

    dokaza, te pročitanih isprava i podnesaka, 
8. prigovore tuženog protiv kojeg se vodi disciplinski postupak i drugih učesnika i što im je o tim prigovorima odlučeno, 
9. sadržaj donijete odluke o predmetu postupka, te činjenicu da je objavljena i kada.

Član 41.

Zapisnik se mora voditi uredno i u njemu se ne smije ništa izbrisati, dodati ili mijenjati. Prekrižena mjesta moraju ostati čitljiva. Sve prepravke, ispravke i dodaci unose se na kraju zapisnika i moraju ih ovjeriti osobe koje potpisuju zapisnik.

Zapisnik potpisuju predsjednik Vijeća Suda Časti, tužilac, magistar farmacije protiv koga se vodi postupak, branitelj ako ga magistar farmacije ima i zapisničar.

Član 42.

O vijećanju i glasanju sastavlja se poseban zapisnik, u koji se unosi odluka Vijeća Suda Časti.

Član 43.

Predsjednik Vijeća Suda Časti prvo otvara zasjedanje i objavljuje predmet rasprave i sastav Vijeća Suda Časti, a nakon toga utvrđuje jesu li došle sve pozvane osobe - ako nisu, provjerava jesu li im pozivi uručeni i ako da, jesu li opravdale svoj izostanak.

Kad Predsjednik Vijeća Suda Časti utvrdi da su na raspravu došle sve pozvane osobe ili kad Vijeće Suda Časti odluči da se rasprava održi u odsutnosti neke od pozvanih osoba, pozvat će magistra farmacije protiv kojeg je pokrenut postupak i od njega uzeti lične podatke te utvrditi je li magistar farmacije ima branitelja.

Član 44.

Dužnost je Predsjednika Vijeća Suda Časti da se brine o održavanju reda u toku rasprave. Ako neka osoba, i nakon usmene opomene, koja se unosi u zapisnik, ponovo narušava red, predsjednik Vijeća Suda Časti, može narediti njeno udaljavanje iz prostorije u kojoj se održava rasprava.
Predsjednik Vijeća Suda Časti dužan je upozoriti svjedoke i vještake da su u postupku dužni govoriti istinu te da davanje lažnog iskaza predstavlja krivično djelo.

Predsjednik Vijeća Suda Časti uputit će svjedoke i vještake na mjesto koje je za njih određeno, gdje će pričekati dok budu pozvani radi saslušanja.

Član 45.

Rasprava počinje čitanjem zahtjeva za pokretanje disciplinskog postupka.

Zahtjev za pokretanje disciplinskog postupka čita predsjednik Vijeća Suda Časti.

Član 46.
Predsjednik Vijeća Suda časti čita izjavu tuženog datu u prethodnom postupku sa pitanjem da li ostaje kod navoda iz prethodnog postupka ili želi da izmjeni ili dopuni svoju izjavu, te će mu postaviti pitanja radi popunjavanja praznina ili otklanjanja proturječnosti i nejasnoća u njegovoj izjavi.

Nakon toga predsjednik Vijeća Suda časti dužan je omogućiti članovima Vijeća Suda časti, braniocu i vještaku postavljanje pitanja magistru farmacije protiv kojeg se vodi postupak.
Član 47. 

Nakon ispitivanja magistra farmacije protiv kojeg se vodi postupak, rasprava se nastavlja izvođenjem dokaza. Dokazivanje obuhvata sve činjenice za koje Vijeće Suda Časti smatra da su važne za donošenje pravilne i zakonite odluke o predmetu postupka.

Član 48.

Isprave koje služe kao dokaz, dužne su podnijeti osobe koje se na njih pozivaju.

Član 49.

Kao svjedoci pozivaju se osobe za koje je vjerojatno da će moći dati informacije o povredi, njenom počinitelju i drugim okolnostima važnim za donošenje odluke o predmetu postupka.

Svjedok ne smije biti osoba koja u postupku sudjeluje u svojstvu predsjednika ili člana Vijeća Suda Časti.

Svjedoci se u pravilu saslušavaju svaki posebno, bez prisutnosti ostalih svjedoka, osim u slučaju iz stava 7. ovog člana.
Predsjednik Vijeća Suda Časti će prvo pitati svjedoka za ime i prezime, ime oca, zanimanje, zaposlenje, mjesto rođenja, JMBG, te njegov odnos s magistrom farmacije protiv kojeg se vodi postupak.

Svjedoka će se zatim pozvati da iznese sve što mu je o predmetu postupka poznato, a nakon toga će mu se postavljati pitanja radi provjere, dopune i razjašnjenja njegovih navoda.
Svjedok će se uvijek pitati otkud mu je poznato ono o čemu svjedoči.

Svjedoci se mogu suočiti ako se njihovi iskazi ne slažu o važnim činjenicama.

Istovremeno se mogu suočiti samo dva svjedoka.

Član 50.

Vijeće Suda Časti ili osoba koju ono ovlasti provest će uviđaj kad je za utvrđivanje ili razjašnjenje kakve važne činjenice u postupku potrebno neposredno opažanje. Sudionici u postupku imaju pravo prisustvovati uviđaju.

O uviđaju će se sastaviti zapisnik u koji se unose zapažanja Vijeća Suda Časti, odnosno osobe koja po ovlaštenju Vijeća Suda Časti obavlja uviđaj. 

Član 51.

Vijeće Suda Časti će odrediti vještačenje kad za utvrđivanje ili ocjenu kakve važne činjenice treba pribaviti nalaz i mišljenje od osobe koja raspolaže potrebnim stručnim znanjem kojim Vijeće Suda Časti ne raspolaže.
U rješenju o vještačenju će se navesti u vezi s kojim se činjenicama vještačenje obavlja i ko će izvršiti vještačenje.
Član 52.

Predsjednik Vijeća Suda časti čita pismeni nalaz i mišljenje vještaka.
Član 53.

Kad Predsjednik Vijeća Suda Časti završi saslušanje pojedinog svjedoka ili vještaka, članovi Vijeća Suda Časti mogu svjedoku odnosno vještaku neposredno postavljati pitanja.

Podnosilac zahtjeva za pokretanje postupka, magistar farmacije protiv kojeg je pokrenut postupak i branitelj mogu, uz odobrenje Predsjednika Vijeća Suda Časti, neposredno postavljati pitanja svjedoku odnosno vještaku.

Član 54.

Vijeće Suda Časti može odgoditi raspravu:

  1. kad nisu pristupile pozvane osobe, a Vijeće Suda Časti ocijeni da je njihova prisutnost na raspravi neophodna,
  2. ako je potrebno provesti nove dokaze,

  3. ako postoje druge smetnje ili okolnosti zbog kojih nije moguće uspješno završiti raspravu.

Odluku o odgodi rasprave donosi Vijeće Suda Časti po službenoj dužnosti ili na prijedlog kojeg od učesnika u postupku.

Nije dopušten prigovor protiv odluke o odgodi rasprave.

Član 55.

Nakon završenog dokaznog postupka, Predsjednik Vijeća Suda Časti daje riječ učesnicima postupka. Najprije govori tužilac, nakon toga branitelj ako je angažiran, te zaključno magistar farmacije protiv kojeg se vodi postupak.

Predsjednik Vijeća Suda Časti može, nakon prethodne usmene opomene, tokom rasprave oduzeti riječ osobi koja svojim navodima vrijeđa red u sudnici, javni moral ili drugog sudionika postupka, ili se upušta u ponavljanja, odnosno izlaganja koja očito nemaju veze s predmetom postupka.

U zapisnik se mora navesti da je riječ bila oduzeta i zašto je bila oduzeta.

Član 56.

Nakon završnih riječi Predsjednik Vijeća Suda Časti objavit će da je rasprava završena.

Po završetku rasprave, Vijeće Suda Časti će se povući na vijećanje i glasanje radi donošenja odluke.

Odluka se donosi većinom glasova članova Vijeća Suda Časti. 

Vijeće Suda Časti može zasnovati svoju odluku samo na činjenicama i dokazima koji su izneseni na raspravi, na način da savjesno ocijeni svaki dokaz pojedinačno i u svezi s ostalim dokazima, te na temelju takve ocjene izvede zaključak je li konkretna činjenica dokazana ili ne.   

Član 57.

Ako je magistar farmacije protiv kojeg se vodi disciplinski postupak istovremeno proglašen odgovornim za više povreda, Vijeće Suda Časti će mu utvrditi individualne kazne za svaku od tih povreda i potom izreći jedinstvenu kaznu za sve povrede.

Član 58. 

Nakon vijećanja i glasanja, Predsjednik Vijeća Suda Časti objavljuje odluku.

Predsjednik Vijeća Suda Časti će u prisustvu učesnika postupka pročitati sadržaj odluke i obrazložiti ukratko razloge odluke.

Ako Vijeće Suda Časti nakon rasprave ne može istog dana donijeti odluku o predmetu postupka, odgodit će objavu odluke najviše za tri dana od zaključenja rasprave i pritom odrediti vrijeme i mjesto objave odluke.

3. Vrste odluke

Član 59.

Odlukom Vijeća o predmetu postupka se zahtjev za pokretanje disciplinskog postupka odbija ili se magistar farmacije oslobađa odgovornosti za počinjenje jedne ili više povreda koje mu se zahtjevom za pokretanje postupka stavljaju na teret ili se pak proglašava odgovornim za počinjenje jedne ili više povreda koje mu se zahtjevom za pokretanje postupka stavljaju na teret.

Član 60.

Odluku kojom se zahtjev za pokretanje postupka odbija Vijeće Suda Časti će izreći:
1. ako je postupak vođen bez zahtjeva podnosioca,

2. ako podnosilac do zaključenja rasprave odustane od svog zahtjeva,

3. ako je magistar farmacije za istu povredu već ranije donesenom odlukom proglašen odgovornim,
4. ako je nastupila zastara pokretanja ili vođenja postupka.
Odluku kojom se magistar farmacije oslobađa odgovornosti Vijeće Suda Časti će izreći:

1. ako djelo za koje se tereti nije povreda dužnosti i ugleda profesije, povreda Kodeksa farmaceutske etike i deontologije, ili Statuta Komore.
2. ako utvrdi da u konkretnom slučaju postoji neka od okolnosti koje isključuju odgovornost magistra farmacije, propisanih važećim krivičnim zakonom FBIH (nužna odbrana, krajnja nužda, stvarna zabluda i slično),
3. ako nije dokazano da je magistar farmacije počinio povredu za koju ga se tereti.

U odluci u kojoj se magistar farmacije proglašava odgovornim Vijeće Suda Časti će:
1. utvrditi za koju se povredu proglašava odgovornim, uz naznaku činjenica i okolnosti koje čine obilježja te povrede,
2. izreći disciplinsku kaznu,
3. donijeti odluku o troškovima disciplinskog postupka.

Član 61.

Odluka Vijeća o predmetu postupka mora se sastaviti u pisanom obliku i dostaviti magistru farmacije protiv kojeg se vodio postupak i Stručnoj službi Komore u roku od 8 (osam) dana od dana objave.

Odluku potpisuje Predsjednik Vijeća Suda Časti .

Odluka mora imati uvod, izreku i obrazloženje.

Uvod sadrži: 
naziv Vijeća Suda Časti, imena i prezimena članova Vijeća Suda Časti i zapisničara, ime i prezime magistra farmacije protiv kojeg se vodio postupak, povredu, odnosno povrede zbog kojeg/kojih se vodio postupak, dan rasprave, te ime i prezime podnosioca zahtjeva i branitelja, ako ga magistar farmacije ima.
Izreka odluke sadrži lične podatke o magistru farmacije protiv kojeg se vodio postupak i odluku Vijeća Suda Časti kojom se isti proglašava odgovornim za povredu zbog koje se vodio postupak, ili kojom se oslobađa ili kojom se zahtjev za vođenje postupka odbija..
Obrazloženje treba sadržavati jasne i nedvosmislene razloge za svaku tačku odluke.
4. Troškovi postupka

Član 62.

Troškovi postupka su troškovi od njegovog pokretanja do konačnog završetka, a obuhvaćaju:

1. naknade za članove Vijeća Suda Časti,

2. troškove Stručne službe Komore,

3. troškove svjedoka i vještaka.
Visina troškova iz stava 1. ovog člana utvrđuju se posebnom odlukom Upravnog odbora Komore.
Član 63.

Kad Vijeće Suda Časti proglasi magistra farmacije odgovornim, izreći će u odluci da je dužan nadoknaditi sve troškove disciplinskog postupka.

Član 64.

Kad se zahtjev za pokretanje postupka protiv magistra farmacije odbije ili se magistra farmacije oslobodi odgovornosti, troškovi postupka padaju na teret Komore.

X – DRUGOSTEPENI POSTUPAK
Član 65.

Protiv odluke Vijeća Suda Časti, magistar farmacije protiv kojeg se vodi postupak, odnosno podnosilac može podnijeti žalbu Upravnom odboru Komore iz svih žalbenih razloga propisanih važećim krivičnim propisima FBiH, i to u roku od 15 dana od dana prijema odluke. 
Član 66.
Upravni odbor Komore, radi i donosi odluke na zatvorenoj sjednici Upravnog odbora, na osnovu stanja u spisu.

Član 67.

Upravni odbor povodom žalbe može donijeti sljedeće odluke:
1.  odbaciti žalbu kao neblagovremenu ili nedopuštenu,

2.  odbiti žalbu kao neosnovanu i potvrditi prvostepenu odluku,

3. uvažiti žalbu, ukinuti pravostepenu odluku i vratiti predmet na ponovno raspravljanje i odlučivanje,
4.  uvažiti žalbu i preinačiti prvostepenu odluku.

Član 68.

Odluka Upravnog odbora po žalbi na odluku Suda časti u drugom stepenu je konačna.
Odluka Upravnog odbora Komore po žalbi mora se izraditi u pisanom obliku i dostaviti magistru farmacije protiv kojeg se vodi postupak, odnosno tužiocu, u roku od 15 dana od dana donošenja.

XI - IZVRŠENJE KAZNI I MJERA

Član 69.

Kazne i mjere izvršavaju se kad odluka Suda Časti o predmetu postupka postane konačna. 

Opomenu čita predsjednik Vijeća Suda Časti.

Javna opomena se objavljuje u glasilu Komore ili web stanici Komore.
Novčanu kaznu magistar farmacije koji je proglašen odgovornim dužan je uplatiti na žiro-račun Komore u roku od 15 dana od prijema pravosnažne odluke. 
Magistar farmacije koji u roku ne uplati novčanu kaznu, ne može ostvarivati nikakva prava u Komori dok ne plati kaznu, a sama odluka postaje izvršna nakon proteka roka od 15 dana od prijema pravosnažne odluke.
Za izvršenje kazni i mjera izrečenih od strane Suda Časti odgovoran je predsjednik Komore, a u slučaju neizvršenja predsjednik Upravnog odbora Komore.
O privremenom, odnosno trajnom oduzimanju Odobrenja za samostalan rad predsjednik Komore izdaje posebna rješenja.
O privremenom ili trajnom oduzimanju licence i prestanku članstva u Komori obavještava 

se:

- Magistar farmacije protiv kojeg je vođen disciplinski postupak,

- Kantonalni ministar  zdravlja,
- Poslodavac kod kojeg je zaposlen,

- Kantonalni zdravstveni inspektor i

- Federalna farmaceutska komora.
Član 70.

O izrečenim disciplinskim kaznama, odnosno mjerama stručna služba Komore vodi evidenciju.

Ovjerena kopija pravosnažne odluke o izrečenom disciplinskoj kazni odlaže se u dosije magistra farmacije kojem je kazna izrečena.

Član 71.

Opomena, javna opomena, novčana kazna i privremeno oduzimanje odobrenja za samostalan rad brišu se iz evidencije mjera nakon šest godina od dana kada je odluka o kazni postala pravosnažna.
O mjerama brisanim iz evidencije ne mogu se davati ni koristiti podaci u novom postupku.

Podaci iz evidencija o izrečenim kaznama i mjerama o privremenom oduzimanju odobrenja za samostalan rad i brisanju iz članstva Komore, zbog dugovanja za članarinu, članovima koji su profesionalno zaposlenje ostvarili van države, neće se navoditi prilikom izdavanja Potvrda (Certificate of Good Standing).
XII. SUSPENZIJA
Član 72.

Član Komore može biti privremeno suspendovan – može mu se pored razloga iz člana 19. 

Statuta Komore, privremeno oduzeti licenca pod sljedećim uvjetima:


1. Ako je protiv njega pokrenut disciplinski postupak zbog naročito teške povrede dužnosti i ugleda farmaceutskog zvanja, Kodeksa farmaceutske etike i deontologije, Statuta  Komore, te akata donijetih na osnovu Statuta,
2. Ako je protiv njega pokrenut disciplinski postupak, a postoji vjerovatnost da bi svojim daljnjim radom ugrozio zdravlje i život korisnika farmaceutskih usluga,
3. Ako je protiv njega podnesena krivična prijava zbog krivičnog djela učinjenog na radu ili u vezi s radom,
4. Ako je protiv njega pokrenut disciplinski postupak zbog djela koji je učinio na radu pod uticajem alkohola ili opojnih droga.

 

Član 73.

 

Suspenziju, odnosno privremeno oduzimanje licence, predlaže podnosilac zahtjeva.

Odluku o suspenziji, odnosno privremenom oduzimanju licence, donosi Vijeće Suda Časti u roku od 30 dana od dana prijema zahtjeva za suspenziju.

 

Član 74.

 

Protiv odluke o suspenziji, odnosno privremenom oduzimanju licence, član Komore može podnijeti žalbu Upravnom odboru Komore u roku od 15 dana od dana prijema odluke.

Žalba ne zadržava izvršenje odluke o suspenziji.


U slučaju da magistar farmacije kojem je izrečena suspenzija, odnosno privremeno oduzimanje licence, bude oslobođen, odnosno da zahtjev za pokretanje postupka bude konačno odbijen ima pravo naknade štete za izgubljenu zaradu od Komore.

 

Član 75.

 

Suspenzija može trajati do donošenja pravosnažne odluke o odgovornosti člana Komore, a najduže godinu dana.

XIII - PRIJELAZNE I ZAVRŠNE ODREDBE

Član 76.

Ako ovim Pravilnikom nije drugačije određeno, u disciplinskom postupku na odgovarajući način primjenjuju se odredbe Zakona o krivičnom postupku, osim, primjerice, pravila o dovođenju, jamstvu, o pritvoru, pretresu stana i osoba, privremenom oduzimanju predmeta, postupanju sa sumnjivim stvarima, imovinskopravnom zahtjevu.
Član 77.

Izmjene i dopune ovog Pravilnika donose se na isti način kao i Pravilnik.
Član 78.

Ovaj Pravilnik stupa na snagu nakon što ga usvoji Skupština Komore, a objavljuje se web stranici Komore.
Član 79.

Stupanjem na snagu ovog Pravilnika prestaje da važi Pravilnik o disciplinskoj odgovornosti broj: 01-125/13 od 03.04.2014. godine.

Broj:01-355/19
Datum: 02.04.2019. godine

